
Tiomantas ag Údaráis Áitiúla na Mí don Ghaeilge
Scéim daingnithe ag an Aire Ó Cuív

Tá áthas ar Chomhairle Contae na Mí a dhearbhú go bhfuil an chéad scéim teanga d’Údaráis Áitiúla na Mí, a ullmhaíodh faoi réir Acht na dTeangacha Oifigiúla, 2003, daingnithe ag Éamon Ó Cuív, T.D., Aire Gnóthaí Pobail, Tuaithe agus Gaeltachta. Tá an scéim seo i bhfeidhm ón 1 Meán Fómhair 2006 agus mairfidh an scéim i bhfeidhm ar feadh tréimhse trí bliana.

Leagann Scéim Údaráis Áitiúla na Mí 2006-2009 amach na beartais a chuirfear ar bun lena chinntiú go gcuirfear aon seirbhís trí mheán na Gaeilge nach bhfuil ann cheana ar fáil laistigh de chlár ama comhaontaithe. Dar le Tadhg McDonnell, Stiúrthóir Sheirbhísí Corparáide do Chomhairle Contae na Mí, cuireann an scéim córas ar fáil ina mbeidh Gaeilgeoirí in ann, thar am, seirbhísí poiblí a fháil ina rogha teanga. 

Bhí trí shruth sa chur chuige a bhí ag an gcomhairle in ullmhú na scéime. “Thosaíomar le próiseas reachtúil de chomhairliúchán poiblí, agus ina dhiaidh sin deineadh measúnú ar an soláthar seirbhíse mar atá faoi láthair agus ar bhunriachtanais do sheirbhísí trí Ghaeilge, agus ansin chríochnaíomar le hiniúchadh inmheánach ar an gcumas atá againn faoi láthair seirbhísí a sholáthar trí Ghaeilge.  Mar thoradh ar an gcur chuige seo bhíomar in ann a aithint cad iad na seirbhísí atá ar fáil as Gaeilge faoi láthair, cad é an t-éileamh atá ann do sheirbhísí, agus cad iad na beartais feabhsúcháin atá de dhíth chun seirbhísí as Gaeilge a sholáthar de réir a chéile”, a dúirt an tUasal McDonnell. 

Áirítear i measc na bpríomhbheartas i Scéim Údaráis Áitiúla na Mí: 

· Feabhsúcháin i soláthar d’fhoirmeacha iarratais, bileoga eolais agus cáipéisí eile as Gaeilge 

· Méadú san eolas dhátheangach atá ar fáil ar láithreán ghréasáin na nÚdarás Áitiúla
· Seoladh ríomhphoist ar leith chun plé le fiosruithe as Gaeilge 

· Preasráitis a bhaineann le cúrsaí Gaeltachta a chur ar fáil sa dhá theanga 

· Gealltanais tugtha maidir leis an oifig i gCeanannas a fhreastalaíonn ar phobail Ghaeltachta i Ráth Chairn agus Baile Ghib maidir le seirbhísí cuntair dhátheangacha a bheith ar fáil; 

· Cúrsaí oiliúna a chur ar fáil don fhoireann lena gcumas sa Ghaeilge a fheabhsú a chuideoidh le méadú sna seirbhísí atá ar fáil don phobal. 

Tá cóipeanna de Scéim Údaráis Áitiúla na Mí ar fáil ó Sheirbhísí Corparáide, Áras an Chontae, An Uaimh, na hOifigí Cathartha agus Leabharlanna uilig nó is féidir teacht ar an scéim ag www.meath.ie

